
RÉAMHRÁ AN AIRE

An chéad Straitéis

Sábháilteachta ar

Bhóithre, a bhain leis an

tréimhse chúig bliana

idir  1998 agus 2002,

forbraíodh í tráth a raibh

fás fíoreisceachtúil

tagtha ar gheilleagar na

tíre. Leanann an fás sin i gcónaí, mar aon le han-

infheistíocht in uasghrádú ár ngréasán bóithre

agus méadú leanúnach ar líon na bhfeithiclí.

Agus iad ag tabhairt faoin gcéad Straitéis,

b’éigean don Rialtas aghaidh a thabhairt ar

mhéadú leanúnach ar líon na mbásanna ar

bhóithre. Rinneadh amach go leanfadh an

treocht sin, mura mbeadh cur chun cinn

córasach ann don phleanáil don tsábháilteacht

ar bhóithre, cur chun cinn a mbeadh na leas-

sealbhóirí uile páirteach ann. Ba shin rogha

neamh-inghlactha. 

Is léir gur éirigh leis an straitéis sin sa mhéid is

go raibh líon na mbásanna ar bhóithre tite breis

is 20% ar leibhéal 1997 faoin uair a críochnaíodh

í. Is fiú a mheabhrú, dá leanfadh leibhéal na

mbásanna ar bhóithre de réir ráta 1997, go

mbeadh 286 bás sa bhreis ann faoin uair a raibh

tréimhse na straitéise istigh. A bhuíochas

d’fheidhmiú na Straitéise, go háirithe rolláil

amach tosaigh scéim na bpointí pionóis as

cionta luais, criosanna sábhála agus árachais,

cruthaíodh timpeallacht nua don tsábháilteacht

ar bhóithre. Níl an glacadh céanna ann anois ar

an gcineál iompair ba chúis leis na leibhéil 

neamh-inghlactha básanna ar bhóithre go dtí

seo. 

An dúshlán nua atá romhainn anois, tógáil ar na

dea-thorthaí le sé bliana anuas. An mhórsprioc a

chaithfimid a chur romhainn, a áirithiú go

mbeidh Éire ar na stáit is forbartha san Eoraip

maidir leis an tsábháilteacht ar bhóithre.

Caithfimid leanúint orainn ag tarraingt ar an dea-

thoil atá i measc an phobail do thionscnaimh

sábáilteachta ar bhóithre, agus ag leagan

spriocanna diana romhainn a mbeidh polasaithe

tacaíochta leo a chuidíonn chun na spriocanna

sin a bhaint amach. 

Lársprioc an-dian atá á bunú faoin Straitéis nua.

Is í lársprioc na Straitéise, líon na mbásanna ar

bhóithre a laghdú go 300 faoin mbliain 2006. Sin

laghdú 25% ar an meánuimhir bhásanna ar

bhóithre idir 1998 agus 2003. Is léir cé chomh

huaillmhianach is atá an sprioc sin ach í a chur i

gcomparáid le sprioc na Straitéise deiridh,

laghdú 20% a bhaint amach thar thréimhse 5

bliana.

Na háisínteachtaí ar fad a raibh ionadaíocht acu

ar an nGrúpa Ardleibhéil agus a chuidigh le dea-

thorthaí fheidhmiú na Céad Straitéise agus le

hullmhú na Straitéise seo, tá siad tiomanta

d’fheidhmiú an chláir atá bunaithe as seo go

ceann 3 bliana ionas gur féidir an dúshlán sin a

bhaint amach. 

Seamus Brennan TD

Minister for Transport

CAIBIDIL 1 – RÉAMHRÁ 

Ábhar imní ag an bpobal í an tsábháilteacht ar bhóithre. Tá
comhthuiscint i measc an phobail faoin gceist, agus is é an
scéal céanna é ag lucht polaitíochta, agus na háisínteachtaí
agus na ranna Rialtais atá freagrach as saincheisteanna faoin
tsábháilteacht ar bhóithre. 

Is léir go maraítear daoine in imbhuailtí ar bhóithre. Maraíodh
376 duine ar bhóithre na hÉireann in 2002. Agus gortaíodh líon
mór daoine go dona. Bíonn i bhfad níos mó daoine thíos le
básanna ar bhóithre seachas iad siúd a mharaítear – cairde,
gaolta, pobail agus iad siúd a bhí páirteach sa timpiste. Agus
nuair a ghortaítear duine go dona, ní hé an duine sin amháin a
bhíonn thíos leis. 

Bíonn costais imbhuailtí ar bhóithre insloinnte i dtéarmaí
eacnamaíocha freisin, rud a  chuidíonn linn méid na faidhbe a
mheas, agus a chur i gcomhthéacs. Agus is bealach iad le
costas gníomhartha ar leith chun dul i gcionn ar fhadhbanna
sábháilteachta bóthair a luacháil i gcoinne an tsochair a
ghabhann seo, agus féadfaidh sin cuidiú linn tosaíochtaí a
leagan amach inár gcuid freagraí ar na fadhbanna sin.
Féadfaidh torthaí dearfa gabháil le dea-pholasaithe
sábháilteachta ar bhóithre, ach acmhainní a bheith ar fáil dóibh
agus iad a fheidhmiú mar ba chóir. I measc na ndea-thorthaí sin
tá brú níos lú ar an tseirbhís sláinte, coigiltis airgeadais don
phobal, agus éileamh níos lú ar chóras na gcúirteanna. Ag éirí
as gealltanas a tugadh in An Bóthar chun na Sábháilteachta, le
Peter Bacon agus a chomhaltaí, staidéar a rinneadh i 1999, ba é
tuairim Comhairligh Eacnamaíocha na Comhairle
Sábháilteachta Náisiúnta go mbeadh cóimheas costais-sochair
1:8.3 ag gabháil leis an gcéad straitéis náisiúnta sábháilteachta
ar bhóithre tar éis í a fheidhmiú ina hiomláine. 

Is í seo an dara straitéis náisiúnta sábháilteachta ar bhóithre.
Bhain an chéad straitéis náisiúnta, An Bóthar chun na
Sábháilteachta, leis an tréimhse 1998-2002. Tá cur síos ar an
gcaoi ar éirigh leis an straitéis sin i gCaibidil 2. Chuaigh An
Bóthar chun na Sábháilteachta isteach go mion sna hargóintí ar
son straitéis náisiúnta sábháilteachta ar bhóithre. Ní gá na
hargóintí céanna a thabhairt anseo arís, ach is fiú athrá a
dhéanamh ar an mbonn le straitéis náisiúnta sábháilteachta ar
bhóithre. 

Tugann an straitéis deis dúinn pleanáil ar son na sábháilteachta
ar bhóithre agus aghaidh a thabhairt ar fhadhbanna
sábháilteachta ar bhóithre ar bhealach comhleanúnach.
Soláthraíonn sé bealach le húsáid agus riachtanas a mheas i
gcás beart éagsúla a dtig linn leas a bhaint astu, agus ár gcuid
oibre agus acmhainní a dhíriú dá réir. Ceadaíonn sí an méid sin
uile a dhéanamh go córasach trasna an lín mhóir áisínteachtaí
a gcaithfidh baint a bheith acu le saincheisteanna
sábháilteachta ar bhóithre, agus ar feadh tréimhse ama na
straitéise. 

Dála an chéad straitéis, tá laghduithe íosta ar líon na mbásanna
ar bhóithre mar sprioc leis an straitéis seo. Tá tábhacht le
spriocanna uaillmhianacha, ach iad a bheith inaimsithe, chun
go n-éireoidh leis an bpleanáil don tsábháilteacht ar bhóithre.
Is é sin le rá, tá fís shoiléir againn dá bhfuil muid ag iarraidh a
bhaint amach. Spreagtar na háisínteachtaí cuí le hiarrachtaí
breise a dhéanamh agus an straitéis á cur i bhfeidhm. Téann sé
i bhfeidhm ar an bpobal agus ar lucht polaitíochta agus léiríonn
sé go mbaineann buntáistí fiúntacha suntasacha leis an
straitéis a bhaint amach. Is tagairmharc é agus athbhreithniú
leanúnach á dhéanamh ar an straitéis ar feadh a tréimhse
feidhmithe. Léiríonn an taighde idirnáisiúnta go n-éiríonn níos
fearr le tíortha a mbíonn spriocanna cinnte acu don
tsábháilteacht ar bhóithre seachas le tíortha a bhíonn ina n-
éagmais. Aithníonn an scoth-chleachtas idirnáisiúnta an
tábhacht atá le spriocanna feiliúnacha, ar na cúiseanna sin ar
fad. 

Ar ndóigh, ní hionann sin agus a rá gur sprioc inghlactha é
maidir le líon básanna ar bhóithre agus líon gortuithe
tromchúiseacha. B’fhearr breathnú air mar chéim shuntasach
san iarracht leanúnach líon na mbásanna agus na ngortuithe ar
na bóithre a choinneáil chomh híseal agus is féidir. 

Faoi mar atá ráite sa chlár Rialtais, is tréimhse trí bliana atá i
gceist don straitéis seo. Dearcadh fadtéarmach, ar ndóigh, atá
againn i leith shábháilteacht ar bhóithre agus é ag teacht le
creat deich mbliana Phlean Ghníomhaíochta na hEorpa don
tSábháilteacht ar Bhóithre a foilsíodh in 2003 (ref. Com(2003)
311 final). Is léiriú é freisin ar ár gcuid iarrachtaí tacú le Dearbhú
Verona, agus é sínithe ag Airí Iompair na hEorpa, Deireadh
Fómhair 2003. 

Baineann deacrachtaí áirithe le spriocanna a shocrú freisin,
toisc an tréimhse ghearr atá faoin straitéis seo. Má dhéantar iad
sin a cheangal le sainleibhéil básanna agus gortuithe
tromchúiseacha in dhá bhliain ar leith, i dtús agus i ndeireadh
na tréimhse atá faoi chaibidil, aithníonn muid go bhféadfadh
torthaí aimhrialta i gceachtar den dá bhliain sin na treochtaí
iarbhíre agus fíorleibhéil ratha na straitéise a cheilt. Titim sa
mheánleibhéal básanna atá mar sprioc leis an straitéis seo dá
bharr sin. Is í an sprioc cheannlíne atá leis an Straitéis seo,
laghdú 25% ar mheánuimhir na mbásanna ar bhóithre idir 1998
agus 2003, ionas nach mbeadh níos mó ná 300 bás ar bhóithre
in aghaidh na bliana ann faoi dheireadh thréimhse na
Straitéise.

An Cúlra - An tSábháilteacht ar Bhóithre in
Éirinn 

I láthair na huaire tá Éire na riocht go bhfuil sé ar acmhainn na
tíre an-dul chun cinn a dhéanamh maidir le gníomhú na
sábháilteachta ar bhóithre. Mar chuid den réamhobair don
straitéis nua sábháilteachta ar bhóithre, rinne an Grúpa
Ardleibhéil um Sábháilteacht ar Bhóithre athbhreithniú ar An

Bóthar chun na Sábháilteachta, a choimisiúnú, ón Uasal Fred
Wegman, Institiúid SWOV don Taighde ar Shábháilteacht ar
Bhóithre san Ísiltír. Tá mionphlé ar an tuarascáil sin i gCaibidil
3, agus léirigh sé go bhfuil céimeanna criticúla tógtha ag Éirinn
cheana féin i dtreo scoth na gcleachtas sábháilteachta ar
bhóithre atá i bhfeidhm sna tíortha eachtracha is fearr a
chruthaíonn, agus go bhfuil dul chun cinn suntasach le
déanamh go fóill.

Is léir ón taithí idirnáisiúnta go bhféadfaidh titim sciobtha a
theacht ar na básanna agus na gortuithe bóthair ach an cur
chuige i leith na sábháilteachta ar bhóithre a bheith
comhordaithe, dea-phleanáilte, agus na hacmhainní cuí leis.
An toradh ar a leithéid de ghnáth, go mbíonn na feabhsuithe ab
fhusa a thabhairt i gcrích déanta agus go mbíonn ráta níos
moille ar aon dul chun cinn eile ina dhiaidh sin. Is cosúil go
bhfuil Éire sa chéad chéim sin den fheabhsú sciobtha. Le go
leanfaidh cúrsaí mar sin, caithfear an mhionphleanáil sa
straitéis seo a fheidhmiú go sásúil. Sin é an dúshlán atá
romhainn i láthair na huaire.

An tSábháilteacht ar Bhóithre in Éirinn
– Eochairfhigiúirí agus Treochtaí 

�� Fuair 376 bás ar bhóithre na hÉireann in 2002, an 
figiúr is ísle ó 1965 i leith, agus tharla sé i
gcomhthéacs ina bhfuil líon na bhfeithiclí ar na 
bóithre ag dul i méid i gcónaí. 748,000 feithicil 
chláraithe a bhí ann i 1977 le hais 1,850,046 in 2002.
As an 1.85m feithiclí ar na bóithre in 2002, ba 
charranna iad 1.45m díobh.  

�� I gcaitheamh thréimhse An Bóthar chun na 
Sábháilteachta, thit líon na mbásanna ar bhóithre
timpeall 20% ón bhfigiúr 472 a bhí ann i 1997.

�� 108 in aghaidh 1,000,000 den daonra an ráta
básmhaireachta ar bhóithre in Éirinn in 2001,
agus bhí Éire sa 7ú háit san Aontas Eorpach.
Sa Ríocht Aontaithe a bhí an ráta 
básmhaireachta ab ísle, 60 bás in aghaidh 
1,000,000 den daonra, agus bhí an ráta ab 
airde, 180 (measta), sa Ghréig. Ráta 97 in 
aghaidh 1,000,000 den daonra a bhí in Éirinn
in 2002.

�� Ráta básmhaireachta 330 in aghaidh 1,000,000
feithicil chláraithe a bhí ann i 1997. Thit sé siar go 
200 in 2002. Tá an ráta sin ag laghdú go seasmhach
ó bhuaicphointe 1,070 bás in aghaidh 1,000,000 
feithicil chláraithe i 1972. 

Number of road deaths, 1960 - 2002

Caibidil 2 - Tuarascáil Oibre ar ‘An
Bóthar chun na Sábháilteachta

Leag Straitéis an Rialtais don tSábháilteacht ar Bhóithre
1998 – 2002 roimpi mar sprioc phríomha titim 20% ar a
laghad ar líon na mbásanna agus na ngortuithe
tromchúiseacha ar bhóithre. Leag sí roinnt spriocanna
tánaisteacha roimpi freisin, spriocanna a bhain le tiomáint
faoi luas, tiomáint mheisciúil, criosanna sábhála a
chaitheamh agus bearta innealtóireachta chun laghdú ar
rátaí imbhuailte in ionaid ardleibhéil imbhuailtí. Cuireadh
spriocréimse tánaisteach eile, a bhain le húsáideoirí bóithre
soghonta, sa dara tuarascáil oibre, cé nár leagadh amach
sprioc chinnte sa chás sin. 

Na spriocanna a leagadh amach ar dtús, baineadh amach
iad, tríd is tríd. Ach is léir, sula ndéarfar rud ar bith faoinar
baineadh amach i gcomhthéacs na spriocanna
sainaitheanta, nach raibh an ráta dul chun cinn mar an
gcéanna i gcónaí i gcaitheamh thréimhse na Straitéise.
Chuir feidhmiú chóras na bpointí pionóis i ndeireadh 2002
go mór le leibhéal feasachta na sabháilteachta ar bhóithre.
Titim an-suntasach ar líon na mbásanna ar bhóithre i dhá
mhí dheireanacha 2002 a bhí mar thoradh air. Bhí an scéal
cineál seasmhach don tréimhse trí bliana roimh 2002, agus
don chuid is mó den bhliain sin, agus níor éirigh linn an ráta
céanna dul chun cinn a bhaint amach agus a baineadh
amach sa chéad dá bhliain den Straitéis.

Na spriocanna príomha
Rinneadh an-dul chun cinn i leith laghdú ar líon na
mbásanna ar bhóithre le linn thréimhse na straitéise.
Léiríonn staitisticí a d’fhoilsigh an tÚdarás um Bóithre
Náisiúnta gur thit líon na mbásanna ó 472 i 1997 go 376 in
2002, laghdú 20.3% - is é sin le rá gur baineadh amach an
sprioc, laghdú 20%. Dá leanfadh leibhéal na mbásanna ar
bhóithre mar a bhí i 1997, bheadh 286 bás ar bhóithre sa
bhreis ann le linn thréimhse na céad Straitéise. Tá sochar
suntasach eacnamaíoch ag gabháil leis an laghdú sin ar
bhásanna freisin, timpeall €325.5 milliún euro, de réir
mheastacháin an ÚBN. 

Tharla an laghdú ba shuntasaí idir 1997 agus 1999 (laghdú
12.5% thar dhá bhliain) agus idir 2001 agus 2002 (laghdú
8.5% in imeacht bliana), cé gur beag athrú a bhí ar líon na
mbásanna idir 1999 agus 2001. Is deacair gaol díreach a
shainaithint tríd is tríd idir beart ar leith agus titim ar líon na
mbásanna ar bhóithre. Is léir áfach go raibh an-bhaint ag na
pointí píonóis leis an laghdú a tharla in 2002. 

Léiríonn na sonraí do 2002 gur sáraíodh go mór an sprioc

phríomha a bhí ann, titim 20% ar a laghad a chur ar líon na
ngortuithe tromchúiseacha i gcaitheamh thréimhse na
Straitéise. 

De réir figiúirí a d’fhoilsigh an tÚdarás um Bóithre
Náisiúnta, thit líon na ngortuithe tromchúiseacha ó 2182 in
1997 go 1150 in 2002, titim 47%. Tá sé sin cuid mhaith níos
airde ná ráta titime na mbásanna ar bhóithre sa tréimhse
chéanna. Ach is gá a bheith airdeallach maidir leis na figiúirí
sin, ó is é an taithí idirnáisiúnta nach ndéantar tuairisciú ar
na gortuithe uile. Mar atá ráite i gCaibidil 4, déanfar
athbhreithniú ó bhonn ar na meicníochtaí tuairiscithe atá
ann do ghortuithe timpiste. Ar an iomlán áfach, is léir go
bhfuil an-titim ar líon na ngortuithe tromchúiseacha i
gcaitheamh thréimhse na Straitéise. 

Spriocanna tacaíochta
Leag an Straitéis spriocanna tacaíochta amach i gceithre
eochair-réimse gnímh. Sa dara Tuarascáil oibre dá gcuid,
mhol an Grúpa Ardleibhéil go gcuirfí úsáideoirí soghonta
bóithre san áireamh mar réimse breise ar gá fócasú
speisialta a dhéanamh air. 

1.   Luasú

An bhunsprioc: na leibhéil mhinicíochta róluasaithe i láthair
na huaire a laghdú 50%.

Rinneadh an sprioc sin a mhíniú sa dara tuarascáil oibre,
agus is mar seo atá sé anois: 

Líon na bhfeithiclí a sháraíonn an teorainn luais 60 msu ar
bhóithre náisiúnta príomha aonlána a laghdú ó 51% go 40%
faoi 2002.

Roghnaíodh an athsprioc sin agus scrúdú déanta ar thorthaí
an tsuirbhé náisiúnta saorluais a rinne an tÚdarás um
Bóithre Náisiúnta i 1999. Léirigh sé sin go raibh céatadán na
gcarranna a bhí ag sárú an teorainn 60 msu ar bhóithre dá
leithéid tar éis méadú ó 36% go 51% ó 1991 i leith (ar
saorluas, is é sin nuair nach raibh an trácht rompu ina
chonstaic). Tarlaíonn breis is 40% de na himbhuailtí ar na
bóithre náisiúnta délána, agus tá an seans ann go dtarlóidh
50% sa bhreis díobh orthu sin seachas ar na débhealaigh.
Sholáthair suirbhé 1999 léiriú an chuimsitheach an-soiléir
ar an iompraíocht luasaithe iarbhír agus ba é tuairim an
Ghrúpa Ardleibhéil gur cheart leas a bhaint as agus
spriocanna á leagan amach, ag cur san áireamh go raibh na
sonraí sin ar chaighdeán níos airde ná na figiúirí ar ar
bunaíodh an bhunsprioc. Bhí an t-eolas eile bunaithe ar
shonraí ó áirimh thráchta an ÚBN. 

Rinne an tÚdarás um Bóithre Náisiúnta* suirbhé eile ar

shaorluais in 2002, agus léirigh sé sin titim ó 51% i 1999 go

44% ar chéatadán na gcarranna a bhí ag sárú na teorann

luais ar na bóithre náisiúnta délána. Mar a chéile meánluas

na gcarranna sin, a bheag nó a mhór, (60 in 2002, 61 in

1999). 

Tá rátaí saorluais na gcarranna agus céatadan na gcarranna

a sháraíonn an teorainn luais tar éis titim do na saghsanna

bóithre uile, ar an iomlán. Tá an céatadán ar róluas tar éis

méadú áfach i gcás feithiclí altacha ar na bóithre náisiúnta

tánaisteacha délána agus ar bhóithre contae agus

réigiúnacha. Agus tá an céatadán ar róluas tar éis méadú i

gcás feithiclí neamhaltacha ar gach cineál bóithre seachas

na bealaí náisiúnta príomha délána. 

Cé gurb ionann sin agus a rá nár baineadh amach an

athsprioc faoin am a rinneadh suirbhé 2002, ní raibh toradh

fheidhmiú na bpointí píonóis as cionta róluais le sonrú ar an

suirbhé sin. Leagfar an-bhéim ar an róluas ar feadh

thréimhse na straitéise seo.  

2.   Criosanna a chaitheamh

An sprioc: caitheamh criosanna chun tosaigh agus ar gcúl a

ardú go 85% ar a laghad. 

Rinneadh dul chun cinn suntasach i dtreo an spriocfhigiúir

maidir leis an gcaitheamh criosanna sna suíocháin tosaigh.

Rinne an ÚBN suirbhé nua ar an gcaitheamh criosanna in

2002 agus léiríodh mór-ráta 72%. Ba ó 1991 na figiúirí ba

dhéanaí tráth ar leagadh amach an chéad Straitéis, agus is

mór-ráta 51% a bhí á léiriú acu. Ag breathnú siar air,

caithfear a admháil gur sprioc ró-uaillmhianach a leagadh

amach. Suirbhé náisiúnta ar chaitheamh criosanna a

rinneadh 1999 léirigh sé ardú go 57%. Cé gur léirigh suirbhé

1999 (a bhí bunaithe ar shampla sách beag, i mórcheantar

Bhaile Átha Cliath) ráta caitheamh criosanna cúil thart ar

20%, níl sonraí le fáil ó shuirbhé 2002 – ní raibh go leor

taifead ann d’feithiclí agus níos mó ná paisinéir amháin

iontu le go bhféadfaí anailís a dhéanamh a bheadh bailí ó

thaobh na staitisticí de. 

3.   Tiomáint mheisciúil

An sprioc: laghdú 25% a  chur ar líon na n-imbhuailtí

marfacha ar bhóithre (bíonn baint ag an alcól lena

bhformhór) a tharlaíonn le linn uaireanta dorchadais. 

Bíonn deacrachtaí ag formhór na mBallstát san AE agus iad

ag iarraidh a chinntiú cén leibhéal tiomána ar meisce a

tharlaíonn agus an bhaint idir é sin agus imbhuailtí ar

bhóithre. An t-aon fhaisnéis atá le fáil in Éirinn, tagann sí ó

dhaoine atá gafa ag na Gardaí as tiomáint mheisciúil, agus

ó thorthaí na dtástálacha ón mBiúró Míochaine don

tSlándáil ar Bhóithre. Bíonn faisnéis theoranta le fáil freisin

ó choistí cróinéara faoi bhásanna ar bhóithre. Ní leor iad sin

mar thomhais ar an ráta coiriúlachta ná ní leibhéil chuí iad

do spriocanna laghdaithe, ag cur san áireamh gur rátaí

braite níos airde a bheas mar thoradh ar leibhéil feidhmithe

breise, agus dá ndéanfaí athrú ar an mbonn ar a ndéantar

an tástáil anála tosaigh tá gach seans ann go gcuirfeadh sé

sin athrú ar chóimheas na dtorthaí tástála dearfa, fiú mura

ndéanfaí athrú ar bith ar mhéid na mórfhaidhbe bunaidh.

Mar bheartas ionaid glacadh leis an sprioc laghdú 25% a

chur ar imbhuailtí marfacha ar bhóithre le linn uaireanta

dorchadais, ag cur san áireamh go mbíonn baint ag an alcól

go minic le himbhuailtí le linn uaireanta an dorchadais. 

Léiríonn na figiúirí do 2002 maidir le líon na n-imbhuailtí

marfacha a bhí ag tarlú idir uair a 21.00 agus uair a 03.00,

go raibh sé 10.4% níos ísle ná i 1997. Níor baineadh amach

an sprioc a leagadh amach sa Straitéis faoi dheireadh 2002,

mar sin. Ach léiríonn figiúirí ó 2001 titim 26.4% ar imbhuailtí

marfacha le linn na n-uaireanta sin. Ach fiú má bhí laghdú

ann ar líon na n-imbhuailtí marfacha ní hionann sin agus a

rá gur tháinig laghdú ar an leibhéal tiomána ar meisce. Tá

ardú tagtha ar an ráta bleachtaireachta i gcás tiomáint

mheisciúil agus líon na samplaí a chuirtear ar aghaidh go

dtí Biúró Míochaine na Sábháilteachta ar Bhóithre i

gcomhair anailís, rud a thabharfadh le fios nár tháinig aon

laghdú ar mhéid na faidhbe.

Tá feabhsuithe suntasacha déanta maidir le feidhmiú, agus

tá an scéal sin á phlé thíos. Níl ach feidhmiú teoranta déanta

ar an dtástáil anála ar thaobh an bhóthair, áfach. Sin réimse

tosaíochta don straitéis seo. Cuireadh bearta i bhfeidhm le

héifeacht ón 1 Nollaig 2003, chun leathnú ar an mbonn

réamhthástála anála ar thaobh an bhóthair, agus tá sé i

gceist é a leathnú tuilleadh.  

4.   Bearta innealtóireachta

An sprioc: sainbheartais laghdaithe imbhuailtí a chríochnú i
mbreis agus 400 ionad bóithre náisiúnta. 

Thionscain an tÚdarás um Bóithre Náisiúnta clár beart
leasaitheach ísealchostais do bhóithre náisiúnta i 1994. Ba
chosúil sula i bhfad go raibh ag éirí leis an gclár, agus ba léir
an méid sin ar luacháil an ÚBN, a foilsíodh in 2001, ar an
gcéad chlár a críochnaíodh le linn 1994/1995. Léirigh an
luacháil meánráta bliantúil aischuir eacnamaíoch 595% i
gcás na 104 scéim  a ndearnadh measúnú orthu. Thángthas
ar an bhfigiúr sin ach an ráta imbhuailtí roimh fheidhmiú na
scéimeanna a chur i gcomparáid leis an ráta imbhuailtí
agus iad curtha i gcrích. Measadh coigilteas bliantúil
imbhuailtí i dtéarmaí eacnamaíocha ar an mbonn sin de réir
chleachtais an ÚBN, (bunaithe ar an Guide to Road Safety
Engineering in Ireland, 1996, An Roinn Chomhshaoil) agus
cuireadh é sin i gcoinne na gcostas feidhmithe chun an ráta
aischuir a mheas.

An sprioc 400 láthair eile le linn saolré na Straitéise,

baineadh é, agus bhí 418 scéim críochnaithe faoi dheireadh

2002. 

5.   Úsáideoirí soghonta bhóithre

Mhol an dara tuarascáil oibre fócasréimse breise,

sábháilteacht úsáideoirí soghonta bhóithre, a chur leis an

straitéis. Níor leagadh síos sprioc chinnte maidir leis an

réimse sin. 

Cuireadh roinnt beart i bhfeidhm sa réimse sin, ina measc

feachtas sábháilteachta coisithe ar bhóithre de chuid An

Gharda Síochána a lainseáladh i Meitheamh 2000, agus

"Fan slán", acmhainn bunscoile de chuid na Comhairle

Sábháilteachta Náisiúnta, mar aon le hacmhainn

tionscadail dá gcuid faoin tsábháilteacht ar bhóithre don

idirbhliain iarbhunscoile. Díríonn na feachtais mhórmheáin

"Brúite Basctha", "Téacsáil" agus "Abhaile" ar an mbaol

d’úsáideoirí soghonta bóithre. Anuas air sin sholáthair an

Roinn Iompair cistiú do Chumann Traenála Mharcaigh na

hÉireann (IRTA) le go mbeadh fáil ar ghréasán náisiúnta

teagascóirí tiomáint ar ghluaisrothar. 

Tá básanna coisithe ag dul i laghad: coisithe ba ea 22.9% de

na básanna uile in 2002, i gcomparáid le 28% deich mbliain

roimhe sin. Cé go bhfuil an cóimheas sin i bhfad níos airde

ná in an-chuid stát san AE, is dócha gur mó baol atá ann do

choisithe in Éirinn toisc na patrúin lonnaíochta scaipthe

agus toisc nach mbíonn ach cóimheas sách íseal den trácht

ar na mótarbhealaí. Bhí tionchar dearfa ar leibhéal na

mbásanna sna limistéir faoi fhoirgnimh ag bearta

ceansaithe tráchta a suiteáladh in 71 ionad thar thréimhse

na Straitéise. Foilsíodh luacháil ar scéimeanna ceansaithe

tráchta in 2002 a léiríonn go raibh laghdú ar thimpistí do

choisithe sna catagóirí uile, agus timpistí marfacha go

háirithe, ar na hathruithe ba mhó ar chineálacha timpistí tar

éis na scéimeanna ceansaithe tráchta a shuiteáil. 

4.8% de na básanna in 2002, ba rothaithe iad, i gcomparáid

le 8% deich mbliana roimhe sin. D’ardaigh líon na

mbásanna go dtí 18, óna 12 an bhliain roimhe. Tá bileoga

faoin Rothaíocht Shábháilte déanta ag an gComhairle

Sábháilteachta Náisiúnta le go mbainfear leas as éadaí

frithchaiteacha agus cleachtais rothaíochta shábháilte.

Eisíonn an Chomhairle eolas faoin tslándáil ar bhóithre trí

na meáin ar bhonn rialta agus féachann siad chuige go

luaitear soghontacht rothaithe i gcoitinne le go n-

aithneoidh idir rothaithe agus gluaisteánaithe araon

tábhacht na sábháilteachta ar bhóithre. Tá 170 km de raon

rothaíochta dhá threo leagtha i limistéar Oifig Iompraíochta

Bhaile Átha Cliath.  

Tá na rátaí marfacha an-luaineach i gcás gluaisrothar.

Maraíodh 44 gluaisrothaí ar na bóithre in 2002, agus b'shin

timpeall 12% de na básanna. Cé gur laghdú é sin ar 2001, tá

sé tugtha faoi deara gur tháinig méadú ar an treocht in

2003, nuair a maraíodh 49 gluaisrothaí agus 3 paisinéir

pilliúin faoin 3 Nollaig. Nuair a chuirtear san áireamh

nach bhfuil sna gluaisrothair ach 1.9% de na feithiclí ar fad,

tá siad as comhréir maidir le líon na n-imbhuailtí, timpeall

16% do 2003 go dáta. D’aithin an straitéis roimhe seo gur

ghá aghaidh a thabhairt ar chéadtraenáil phraiticiúil a

sholáthar do ghluaisrothaithe, agus chuir an Roinn Iompair

tacaíocht airgeadais ar fáil do Chumann Traenála Mharcaigh

na hÉireann (IRTA) le gréasán teagascóirí gluaisrothar a

bhunú. Leagann an Straitéis seo amach bearta bhreise a

bhfuil d’aidhm leo laghdú ar leibhéal na mbásanna agus na

ngortuithe tromchúiseacha i measc gluaisrothaithe. 

Spriocanna eatramhacha
Leag An Bóthar chun na Sábháilteachta dhá sprioc

tháscacha eatramhacha go dtí deireadh 2000, agus

baineadh an dá cheann díobh. B’iad na spriocanna sin: 

1. Nach rachadh an ráta imbhuailte marfach ar bhóithre na

hÉireann thar 116 in aghaidh an mhilliúin áitreabhach faoi

dheireadh 2000. Ráta marfach 110 in aghaidh an mhilliúin

áitreabhach a bhí ann do 2000. 

2. Nach rachadh an ráta imbhuailte marfach ar bhóithre na

hÉireann thar 116 in aghaidh an mhilliúin áitreabhach faoi

dheireadh 2000. Ráta marfach 110 in aghaidh an mhilliúin

áitreabhach a bhí ann do 2000. 

OIDEACHAS AGUS FAISNÉIS

I gcaitheamh thréimhse na Straitéise d’fhéach an

Chomhairle Sábháilteachta Náisiúnta, a fhaigheann

tacaíocht shuntasach airgeadais ó Chónaidhm Árachais na

hÉireann, le ceithre mhórfheachtas mheáin a sheoladh,

fógraí teilifíse a bhí ag díriú ar shaincheisteanna luais,

tiomáint mheisciúil, criosanna sabhála a úsáid, agus

sábháilteacht coisithe. Rinneadh na fógraí teilifíse sin le

cuidiú ó Axa Insurance, agus d’fhéach siad le léiriú

corraitheach fírinneach a thabhairt ar chúiseanna atá ar

eolas le básanna agus imbhuailtí ar ár gcuid bóithre.

Rinneadh leaganacha ciorraithe le húsáid ar an teilifís roimh

9 pm. Rinneadh na feachtais sin uile i gcomhar le Roinn

Timpeallachta Thuaisceart Éireann.    

Léirigh taighde luachála a rinneadh ar na trí fheachtas

roimhe sin go raibh ag éirí leo aird an lucht féachana a

ghabháil, agus thug formhór an lucht féachana le fios go

raibh tionchar ag na feachtais ar a gcuid iompraíochta agus

a ndearcadh. 

Ag an mbronnadh dámhachtainí d’Éifeachtacht na

Fógraíochta 2002 bronnadh mórdhámhachtain ‘Grand Prix’

Institiúid na gCleachtóirí Fógraíochta (IAPI) in Éirinn ar

‘DAMÁISTE’, fógra teilifíse faoin tsábháilteacht ar bhóithre

a raibh d’aidhm leis méadú ar leibhéal an chaithimh

chriosanna sábhála, Agus bronnadh dámhachtainí órga

IAPI ar 'DAMÁISTE’ agus ‘NÁIRE’, fógra na Comhairle in

aghaidh na tiomána meisciúla, as a n-éifeachtacht dul i

bhfeidhm ar iompraíocht daoine. 

Bhí roinnt feachtas níos lú ann a chuidigh leo sin sa mhéid

is gur dhírigh siad ar shaincheisteanna ar nós ‘Tiománaithe

Traochta’, agus an tsábháilteacht ar bhóithre le linn

deireadh seachtainí saoire bainc "Bás na hÓige" agus

"Oscailt Súl".  Baineadh leas freisin as fógraí faisnéise faoi

imbhuailtí tráchta iarbhíre a rinneadh i gcomhar leis an ÚBN

agus as scannáin ghearra oideachasúla faoin tiomáint

shábháilte. 

Rinneadh feachtais fógraíochta teilifíse agus raidió i

gcomhar le Cónaidhm Árachais na hÉireann le húsáideoirí

bóithre a chur ar an eolas faoi impleachtaí na bpointí

pionóis as tiomáint ar ro-luas. Bunaíodh láithreán gréasáin

(www.penaltypoints.ie) mar fhoinse faisnéise maidir le

córas na bpointí pionóis. 

Forbraíodh raon clár oideachasúil agus é mar aidhm leo

teachtaireacht na sábháilteachta ar bhóithre a chur abhaile

ar dhaltaí scoile. Dáileadh ‘Fan Slán’, acmhainn de chuid na

Comhairle Sábháilteachta Náisiúnta a chlúdaíonn an

tsábháilteacht ar bhóithre, le tine agus in uisce, ar 3,300

bunscoil agus tugadh an-phoiblíocht di. D’fhorbair an CSN

‘Fan Beo’ freisin, tionscadal acmhainne idirbhliana

iarbhunscoile, agus lainseáladh é Meán Fomhair 2001.

Chuathas i mbun roinnt gníomhaíochtaí ar an leibhéal áitiúil

trí na grúpaí oibre ‘An tSábháilteacht ar Bhóithre i dteannta

a Chéile’  in údaráis áitiúla. Tá an Coiste Náisiúnta do Chosc

Timpistí, atá bunaithe ag an gCSN, ag oibriú i ndeich

gceantar críochaithe Bhoird Sláinte.  Cuireadh an

tSábháilteacht ar bhóithre chun cinn i gclárcheantair Pobal

ar Aire de thoradh meamraim chomhaontaithe idir an CSN

agus Pobal ar Aire. Níl oiread dul chun cinn agus a bhíothas

ag súil déanta ag an leibhéal áitiúil, áfach. Réadaíodh

poitéinseal ghrúpaí oibre ‘An tSábháilteacht ar Bhóithre i

dteannta a Chéile’  i gcorrchás, ach tá gá le tógáil suas níos

fearr tríd is tríd. Leagfar béim níos mó ar an réimse sin i

gcaitheamh thréimhse na straitéise seo agus deanfar 

iarrachtaí teacht ar chur chuige nua maidir le páirtíocht an

phobail áitiúil agus an tsábháilteacht ar bhóithre á cur chun

cinn.

D’oibrigh an cur chuige gníomhach i gcoitinne maidir leis

na mórmheáin, le preasráitis, lainseálacha, agus fógraíocht

- is mórthoipic í an tsábháilteacht ar bhóithre anois ag na

meáin chumarsáide.  Bhain an Garda Síochána freisin leas

as na meáin náisiúnta agus áitiúla leis an tsábháilteacht ar

bhóithre a chur chun cinn. Tá an tSábháilteacht ar Bhóithre

do pháistí ina lárfhócas den Chlár Scoile do Bhunscoileanna

ag an Rannóg Chaidreamh Pobail. Agus tá Treoiraonad

Oideachais bunaithe ag an nGarda Síochána, aonad a bhfuil

ceangal aige le Rannóg Tráchta Chathair Átha Cliath i

gCaisleán Bhaile Átha Cliath.  

FEIDHMIÚ

Tá an Garda Síochána tar éis leanúint den Oibríocht

Sábhála beatha. Tá fócas na hoibríochta sin dírithe ar

fhadhbanna ar nós luasú, soilse tráchta a shárú agus

criosanna sábhála a chaitheamh. Cuireadh feithiclí earraí

troma a bhí róthrom (HGV) leis in 2002 mar shárú tráchta

breise a bhféadfaí díriú air san Oibríocht Beatha a Shábháil. 

Tá móriarrachtaí feidhmithe déanta maidir leis an luasú.

Braitheadh 345,652 cion luais in 2001, de réir fhigiúirí na

nGardaí. Ón méid a deir na Gardaí, is cosúil gur thit líon na

mbraitheanna luais in dhá mhí dheireanach 2002, ag éirí as

pointí pionóis don luasú a thabhairt isteach Mí na Samhna

2002. Móriomlán 337,162 braith atá ann do 2002. 

Tá ceamairí suite luais in úsaid anois ar an N2, N3, N4, M50

agus ar an N1. Bunaíodh foghrúpa den Ghrúpa Ardleibhéil

don tSábháilteacht ar Bhóithre chun úsáid theicneolaíocht

ceamairí i dtimpeallacht tráchta measctha a phlé, agus

coimisiúnaíodh staidéar comhairligh ar an toipic.  Tá ocht

gcinn de cheamairí braite luais mhóibíleacha ag na Gardaí

anois (6 GATSO agus 2 LASTEC). Tá 368 aonad braite luais

mhóibíleacha (gunnaí radair) acu freisin. Tá 34 córas

ceamara in-charr agus dhá ghluaisrothar neamhmharcáilte

agus ceamairí ionsuite orthu in úsáid mar aon le 20 feithicil

patróil feiceálach 4x4 agus 34 gluaisrothar marcáilte. 

Níor féachadh le ceamairí suite luais a chur ar fud na tíre le

linn thréimhse na Straitéise óir bhíothas ag fanacht go

gcríochnófaí an Staidéar Chomhairligh. Cuireadh é sin i

láthair ó shin agus molann sé cur chuige measctha 

d’fheidhmiú luais. 

Tá cuntas ar bheartais a bhaineann le himlonnú

theicneolaíocht ceamairí i gCaibidil 5. 

Tugadh fíneálacha ar an toirt isteach as criosanna sábhála

gan chaitheamh mí Iúil 1999, agus bhí 53,522 braith ann ar

an iomlán in 2002. 

Cuireadh go mór leis na gníomhaíochtaí forfheidhmithe

maidir leis an tiomáint mheisciúil freisin. Anailísíodh 12,668

sampla fola, múin agus anála in 2002, agus b’in ardú 60% ar

líon na samplaí fola agus múin a anailísíodh in 1998.

Tugadh tástáil anála mar fhianaise isteach in 1999 agus ó

shin i leith tá Biúró Míochaine na Sábháilteachta ar Bhóithre

tar éis gléasanna a chur ar fáil i 61 stáisiún Garda. 

Tugadh roinnt dúshlán Ardchúirte agsu Cúirte Uachtaraigh

maidir leis an tástáil anála mar fhianaise, agus tá cuid díobh

sin fós ar siúl agus an t-ábhar seo ag dul i gcló.  Thosaigh

Biúró Míochaine na Sábháilteachta ar Bhóithre ag anailísiú

samplaí fola agus múin i gcomhair láithreacht drugaí in

2000. Na samplaí fola agus múin uile a fritheadh faoi bhun

an leibhéil dlíthiúil i gcomhair alcóil ó thús 2002 i leith,

déantar iad a thástáil i gcomhair láithreacht drugaí, mar aon

leis na samplaí uile a n-iarrann na Gardaí iad a thástáil i

gcomhair drugaí.

Thug na Gardaí scéim Breathnú Tráchta nua isteach san

oirdheisceart ar bhonn treorach in 2001. Iarradh ar an

bpobal iompraíocht tiomána mhíchuí a chur in iúl do na

Gardaí ar uimhir theileafóin ísealchostais. Chinn an luacháil

a rinneadh ar an treoirscéim gur treoirscéim éifeachtach a

bhí inti, agus tá an Garda Síochána tar éis an scéim a

leathnú ar fud na tíre anois. 

Ritheadh Clár do Chosc Imbhuailtí an Gharda Síochána ar

bhun treoirscéime san oirdheisceart ar dtús, agus

leathnaíodh ar fud na tíre í in 2002. Faoin scéim sin téann na

Gardaí i gcomhar leis na húdaráis áitiúla féachaint an féidir

tabhairt faoi ghníomhaíocht feabhais iomchuí, trí fheidhmiú

nó trí bheartais innealtóireachta, i sainionaid imbhuailtí.  

REACHTAÍOCHT 

Rith an tOireachtas An tAcht um Thrácht ar Bhóithre 2002,

in Aibreán 2002. Forálann sé do raon leathan feabhsuithe sa

fhrámaíocht dlíthiúil d’fheidhmiú na sábháilteachta ar

bhóithre, ina measc foráil do chóras na bpointí pionóis, atá

tugtha isteach anois don tiomáint ar róluas, cionta

criosanna sábhála agus tiomáint gan árachas. 

Tugann an tAcht forais bhreise do Gharda éileamh ar

thiománaí réamhshampla anála a sholáthar. Toisc

deacrachtaí le foclaíocht na forála san Acht sin, cuireadh

ceann eile ina áit. Éascaíodh é sin ag An Acht um Iompar ar

Bhóithre 2003, a cuireadh i bhfeidhm 1 Nollaig 2003 le go

gcomhthitfeadh sé ar fheachtas na nGardaí agus na

Comhairle Sábháilteachta Náisiúnta in aghaidh tiomáint

mheisciúil roimh Nollaig. Faoin Acht nua, féadfaidh na

Gardaí éileamh ar thiománaí, a bhí páirteach in imbhualadh

nó a bhfuil cion tráchta bóthair déanta aige, réamhshampla

anála a sholáthar, agus an méid sin de bhreis ar na

himthosca ina bhfuil ball den Gharda tagtha ar an tuairim

go bhfuil alcól caite ag tiománaí.  

Cuireadh seimineáir ar bun faoin Acht um Thrácht ar

Bhóithre 2002 d’fhoireann na n-údarás áitiúil. 

Faoi mar a moladh in An Bóthar chun na Sábháilteachta,

leathnaíodh córas na bhfíneálacha ar an bpointe ó Iúil 1999

ionas go gclúdaítear cionta tráchta ar bhóithre sa bhreis, ina

measc gan criosanna sábhála a chaitheamh, boinn

lochtacha, sárú soilse tráchta agus sárú comharthaí Géill Slí

agus Stop. D’fhoráil An tAcht um Iompar ar Bhóithre 2002

córas nua íocaíochtaí cinnte in áit na bhfíneálacha ar an

spota. Tá an córas sin i bhfeidhm anois i gcomhair cionta

luais agus criosanna sábhála a dhéanann tiománaithe. 

Faoi dheireadh na straitéise deiridh bhí córas pointí pionóis

i bhfeidhm ar bhonn idirmheánach as cionta luais amháin.

Faoi Mheitheamh 2003 bhí pointí pionóis i bhfeidhm do

thiomáint gan árachas agus feidhmíodh iad as criosanna

sábhála a bheith gan chaitheamh, mí Lúnasa 2003. Tá

feidhmiú iomlán an chórais i gceist do 2004 nuair a bheidh

an comhéadan idir an Garda Síochána agus córais ríomhairí

na gcúirteanna agus an Comhad Náisúnta Tiománaithe

críochnaithe. 

Is é an trua nár tugadh córas na bpointí pionóis isteach i

gcaitheamh an amscála táscaigh  a leagadh amach in An

Bóthar chun na Sábháilteachta, agus chuir sé go mór i

gcoinne an dul chun cinn a raibh sé i gceist ag an Straitéis

a bhaint amach. Tháinig deacrachtaí chun cinn maidir leis

an ngá le ról bunreachta na gcúirteanna a chosaint i gcóras

dlíthiúil na hÉireann agus an reachtaíocht á dréachtadh

ionas gurbh éigean Oifig an Ard-Aighne a cheadú go minic

faoi fhorbairt na reachtaíochta. Cuireadh moill ar fhorbairt

chóras TE na nGardaí agus na gCúirteanna ina dhiaidh sin

freisin.  Táthar ag súil áfach ach na héilimh eile a bheith

curtha i gcrích go sásúil, ina measc rolláil amach dara

leagan úrnua PULSE, (Gardaí ag úsáid na mórchóras go

héifeachtach) go mbeidh na córais sin ag oibriú i

gcaitheamh 2004, agus beidh rolláil amach iomlán na

bpointí pionóis ina aschur mór de chuid na Straitéise seo.

Bhí réimsí áirithe ina raibh an dul chun cinn níos moille ná

mar a tugadh le fios an chéad lá in An Bóthar chun na

Sábháilteachta. Cuireadh tús leis an Tástáil Teoirice do

Thiománaithe i Meitheamh 2001 seachas 1999, an dáta

táscach in An Bóthar chun na Sábháilteachta, agus na

rialacháin faoina mbeadh sé éigeantach ceadúnas tiomána

a bheith ar iompar le linn tiomáint agus a bhí pleanáilte do

1999 freisin, níor feidhmíodh iad go dtí tús 2003. 

INNEALTÓIREACHT  FEITHICLÍ 

Tugadh an Tástáil Náisiúnta Carranna isteach Eanáir 2000.

Roinnt de na cúiseanna le teip sa tástáil a bhí "teip-mholta"

ar dtús, rinneadh "teip-obtha" iad in Eanáir 2000, ionas nach

n-eiseofaí teastas NCT go dtí gur cuireadh an locht ina

cheart. Cuireadh deireadh leis na míreanna eile a bhí "teip-

mholta"  Meán fómhair 2003. Tugadh isteach scéim le

feithiclí a úsáidtear le hearraí contúirtí a iompar a scrúdú

agus teastais a eisiúint ina dtaobh in Aibreán 2002.  

Ar na bearta innealtóireachta feithiclí eile atá á bhforbairt i

láthair na huaire tá rialacha faoi úsáid soilse gealánacha

gorma agus ómra, trealamh sprae-sochta ar roinnt feithiclí

tráchtála móra, scátháin agus coscáin frithghlasála. Tá

rialacha faoi uasmheáchain agus toisí feithiclí déanta agus

tá raon eile beart d’fheithiclí á mheas. 

Chuir Comhairle Cathrach Bhaile Átha Cliath treoirscéim

soilse reatha i gcaitheamh an lae ar siúl Iúil-Lúnasa 2002. 

Ghlac an pobal leis an scéim, agus cuireadh soilse reatha ar

siúl níos minice i gcaitheamh an lae.

Tá luacháil á déanamh do Chomhairle Cathrach Bhaile Átha

Cliath ar an tionchar ar an tsábháilteacht ar bhóithre,

bunaithe ar staitisticí imbhuailtí thréimhse na treoirscéime a

cuireadh le chéile agus a comhthiomsaíodh ag an Údarás

um Bóithre Náisiúnta agus a foilsíodh go déanach in 2003.  

INNEALTÓIREACHT BÓITHRE

Faoi mar a foráladh in An Bóthar chun na Sábháilteachta,

chríochnaigh an tÚdarás um Bóithre Náisiúnta 418 scéim

nua ar bhóithre náisiúnta mar chuid dá chlár beart

leasaitheach ísealchostais. Cuireadh tús le clár oibreacha

feabhsúcháin sábháilteachta ísealchostais do bhóithre

neamhnáisiúnta in 2000, agus rinneadh oibreacha faoin

scéim sin i mbreis is 320 ionad suas go deireadh 2002. 

Léirigh luacháil ÚBN ar an gcéad ghrúpa scéimeanna beart

leasaitheach ísealchostais, iad siúd a rinneadh 1994-1995,

go raibh toradh eacnamaíoch an-sásúil leo a bhuíochas

d’fheabhsuithe ar an tsábháilteacht ar bhóithre. 

Lean an tÚBN dá chlár scéimeanna ceansaithe tráchta do

bhóithre náisiúnta a ghabhann trí bhailte agus sráidbhailte,

le hinfheistíocht €1.27m, agus d’fhoilsigh siad treoirlínte do

na húdaráis áitiúla ar an ábhar.

Cuireadh scéimeanna ceansaithe tráchta i bhfeidhm in 71

baile agus sráidbhaile ar an ngréasán bóithre náisiúnta i

gcaitheamh thréimhse 1998-2002, ar chostas iomlán

timpeall €10m. Léirigh luacháil de chuid an ÚBN ar

nascéimeanna ceansaithe tráchta a cuireadh i bhfeidhm idir

1993 agus 1996 go raibh an-toradh eacnamaíoch ar

scéimeanna inar cuireadh bearta ceansaithe tráchta i

bhfeidhm ar an dá bhealach isteach i mbaile nó sráidbhaile.  

STÁISIÚIN AIMSIRE

Tá an tÚBN tar éis stáisiúin aimsire a insuiteáil in 52

eochairionad a chlúdaíonn an chuid is mó den ghréasán

náisiúnta bóithre. Seolann siad sin faisnéis

mheitéareolaíochta díreach chuig Met Éireann. Baintear

leas as na sonraí ansin le réamhaisnéis a thabhairt faoi leac

oighir ar an ngréasán. Seoltar réamhaisnéisí chuig an

údarás áitiúil cuí go huathoibríoch agus is deis bainistíochta

an-úsáideach iad a chuidíonn leis na húdaráis ina gcuid clár

salannaithe agus céachtaí sneachta. Tá an fhaisnéis sin le

fáil anois trí chomhéadan idirlín atá forbartha ag an ÚBN

(www.NRA ÚBN.ie/RoadWeatherInformation/).  

INIÚCHTAÍ SÁBHÁILTEACHTA AR BHÓITHRE

Mar chuid dá chuid oibre ar an tsábháilteacht ar bhóithre,

d’ionchorpraigh an tÚdarás um Bóithre Náisiúnta gnás

iniúchta sábháilteachta ar bhóithre sna caighdeáin deartha

do bhóithre náisiúnta. Féachann iniúchadh sábháilteachta

ar bhóithre le himbhuailtí ar scéim nua bóthair a chosc,

seachas cúrsaí a fheabhsú tar éis d’imbhuailtí tarlú. 

Éilíonn an t-iniúchadh go ndéantar scéimeanna bóthair a

luacháil sa dearadh agus sa tógáil, ar mhaithe le

guaiseanna féideartha a shainaithint a d’fhéadfadh cur

isteach ar úsáideoir bóithre d’aon chineál, agus na bearta

cuí a aontú chun laghdú ar nó fáil réidh le guaiseanna dá

leithéid. Bíonn iniúchadh sábháilteachta ar bhóithre de

dhíth i gcás na n-oibreacha uile a éilíonn athrú buan ar

leagan amach reatha na mbóithre náisiúnta.   

Cuirtear foirne iniúchta sábháilteachta ar bhóithre le chéile

ó oifigí réigiúnacha dearadh bóithre, na húdaráis áitiúla

agus comhlachtaí innealtóireachta comhairleacha.  Ar an

ÚBN a thiteann sé baill uile na bhfoirne iniúchta

sábháilteachta a fhaomhadh. 

BÓITHRE NEAMHNÁISIÚNTA 

Feabhsaíodh an phábháil bhóthair ar 22,620 km de bhóithre

neamhnáisiúnta idir 1998 agus 2002 faoi chlár reatha

athchóiriú na mbóithre neamhnáisiúnta a lainseáladh in

1995. Sin 25% den ghréasán bóithre neamhnáisiúnta. 

Críochnaíodh breis agus 320 scéim sábháilteachta
feabhsaithe ísealchostais idir 2000 agus 2002. Cuireadh

cistiú ar fáil in 2000 do scéimeanna bainistíochta tráchta ar
bhóithre neamhnáisiúnta i gcathracha Chorcaí, na
Gaillimhe, Luimnigh agus Phort Láirge. Críochnaíodh 84
scéim dá leithéid ar an iomlán idir 2000-2002. 

EAGRÚ/ AIRGEADAS

Rolladh amach an Comhad Náisiúnta Tiománaithe agus
ceanglófar é le córais ríomhaireachta na gcúirteanna agus
an Gharda Síochána. Tá Córas Rianaithe na gCásanna
Coiriúla le rolláil amach agus le ceangal leis an gComhad
Náisiúnta Tiománaithe. An conraitheoir a ceapadh chun
córas próiseála muirear seasta na nGardaí a fhorbairt, tá sé
i mbun córas TF a fhorbairt a chuirfidh éilimh chóras na
bpointí pionóis san áireamh.

Tá ionadaithe ceaptha ag an gComhairle Sábháilteachta
Náisiúnta agus an Garda Síochána ar Bhord Comhairleach
an Árachais Mhótair agus ar an Tascfhórsa Straitéiseach
Alcóil, agus d’eisigh an dá eagraíocht sin tuarascálacha go
luath in 2002, tuarascálacha a bhfuil impleachtaí
tábhachtacha ina gcuid conclúidí d’obair na sábháilteachta
ar bhóithre. 

D’éirigh leis an gComhairle Sábháilteachta Náisiúnta
urraíocht a fháil ón earnáil phríobháideach dá chuid
feachtas féin, agus bhí siad in ann tabhairt ar  chomhlachtaí
tráchtála dul i mbun tionscnaimh dhíreacha freisin. Tá sé i
gceist tógáil ar agus cur leis an ngné sin de
ghníomhaíochtaí na Comhairle

Tá teistiú ISO 9000 bainte amach ag Clár na dTeagascóirí
Tiomána.  

Baineadh úsáid as grúpaí oibre Sábháilteacht ar Bhóithre le
Chéile in údaráis áitiúla chun gníomhaíochtaí ar leibhéal an
phobail a chur chun cinn. Ní mar a chéile a gcuid taithí siúd
ó limistéar go chéile, agus ag éirí as luacháil ar an
tionscnamh cuimsíonn an Straitéis seo bearta a bhfuil
d’aidhm acu gníomhaíochtaí áitiúla sábháilteachta ar
bhóithre a athnuachan.  

Ag éirí as leasú an rialtais áitiúil, cuireadh socruithe nua

idirchaidrimh i bhfeidhm leis na húdaráis áitiúla, socruithe

a fhorálann teagmháil níos foirmiúla idir an Roinn Iompair, 

an Roinn Comhshaoil, Oidhreachta agus Rialtais Áitiúil agus

na húdaráis áitiúla i gcás réimse ceisteanna iompair. Tá

ionadaíocht ar an nGrúpa Ardleibhéil don tSábháilteacht ar

Bhóithre, ag Comhlachas na mBainisteoirí Contae agus 

Cathrach, agus ag an Roinn Comhshaoil, Oidhreachta agus

Rialtais Áitiúil ionas go mbeidh comhordú níos fearr ann

faoi shaincheisteanna a bhaineann le ról an rialtais áitiúil sa

tsábháilteacht ar bhóithre.

Tháinig Comhairle na nAirí Iompair Thuaidh-Theas le chéile

mí na Nollag 2000, nuair a d’fhaomh siad clár leis an

gcomhoibriú thuaidh-theas don tsábháilteacht ar bhóithre a

fheabhsú. Cuimsíonn an clár leanúint de na comhfheachtais

sábháilteachta ar bhóithre idir an Chomhairle

Sábháilteachta Náisiúnta agus Roinn Comhshaoil

(Thuaisceart Éireann), scrúdú ar na féidearthachtaí maidir le

comhfhógraíocht ar thionscnaimh oideachasúla

sábháilteachta ar bhóithre, taiscéaladh ar an scóp atá ann

comhaitheantas a thabhairt do phointí pionóis as coireanna

tráchta bóthair agus comhaitheantas agus feidhmiú

dícháiliú tiomána idir an dá dhlínse; agus malartú faisnéise

idir na húdaráis ó Thuaidh agus ó Dheas faoi chláir

sabháilteachta ar bhóithre, spriocanna agus tosaíochtaí

agus athbhreithniú orthu siúd. 

Tionóladh cruinniú eile in Aibreán 2002 tráth a ndearnadh

measúnú ar an dul chun cinn. D’fhaomh an Chomhairle

forbairt an fheachtais fhógraíochta ba dhéanaí a bhí dírithe

ar úsáideoirí soghonta bóithre. 

Maidir le Tionscnaimh Oideachais Sábháilteachta ar

Bhóithre, nótáil an Chomhairle na leibhéil ghníomhaíochta

a bhí ann Thuaidh agus Theas agus thacaigh siad leo, agus

dhearbhaigh siad a dtiomantas leanúnach don chomhoibriú

i réimse an oideachais sábháilteachta ar bhóithre. 

Nótáil an Chomhairle an scéal maidir le pointí pionóis i

bPoblacht na hÉireann agus córas na bpointí pionóis i

dTuaisceart Éireann agus maidir le Comhdháil na hEorpa ar

Dhícháilithe Tiomána. Tá lorg comhaitheantais do phointí

pionóis san áireamh mar bheartas sa Straitéis seo agus

foráladh Comhdháil na hEorpa ar Dhícháilithe Tiomána san

Acht um Thrácht ar Bhóithre 2002.  

Nótáil an Chomhairle na socruithe reatha atá ann don

mhalartú faisnéise faoin tsábháilteacht ar bhóithre a

mhalartú idir oifigigh sábháilteachta ar bhóithre Thuaidh

agus Theas. 

Tá ceist an chomhaitheantais do phointí pionóis á scrúdú
freisin ag an gChomhairle Bhriotanach Éireannach, ag cur 

san áireamh na difríochtaí idir na córais sa Bhreatain Mhór,
Tuaisceart Éireann agus abhus.   

Chuaigh Éire i gclár EuroRAP in 2003. Is é is aidhm do
EuroRAP grádú sábháilteachta a sholáthar do bhóithre ar
fud na hEorpa. Ginfidh sé sin faisnéis tomhaltais don
phobal agus soláthróidh sé faisnéis tagarmharcála
fíorluachmhar d’innealtóirí agus pleanálaithe bóithre a
léireoidh dóibh cé chomh maith nó chomh holc is atá a
gcuid bóithre ag cruthú i gcomparáid le bóithre eile, ina dtír
féin agus i dtíortha eile.   

Tá mórathrú eagraíochta tarlaithe ó foirmíodh an Roinn
Iompair atá freagrach as cúrsaí sábháilteachta ar bhóithre
anois. Ar an Roinn Comhshaoil agus Rialtais Áitiúil a bhíodh
an fhreagracht as sábháilteacht ar bhóithre roimhe sin. Tá
an Roinn Iompair freagrach as infrastruchtúr ar bhóithre
agus iarnróid, tarlú bóthair, iompar poiblí agus cúrsaí
eitlíochta.  

Tá de mhisean ag an Roinn bheith ina bhonnchlár d’fhás
eacnamaíoch agus d’iomaíochas na hÉireann agus cuidiú
leis an bhforbairt shóisialta trí chóras iompair inmharthana
sábháilte imeasctha, agus é á rialú mar is cuí, a
sheachadadh go héifeachtach éifeachtúil. Ceann de
phríomhspriocanna na Roinne, a áirithiú go ndéanfar
seirbhísí iompair agus infrastruchtúir a sholáthar, a
bhainistiú agus a úsáid ar bhealach a chosnaíonn daoine ar
an mbás agus ar ghortú. 

TAIGHDE

Tá staidéir críochnaithe ag an Údarás um Bóithre Náisiúnta
ar ghnéithe éagsúla de staid na sabháilteachta ar bhóithre.
Ina measc tá: 
�� "Timpistí do Thiománaithe Óga 2000", a sholáthair

anailís leathan ar shonraí faoi imbhuailtí bóthair a
raibh tiománaithe óga páirteach iontu, agus a 
léirigh, inter alia, go mbíonn marú nó gortú 
tromchúiseach mar thoradh ar chéatadán níos 
airde de na himbhuailtí do thiománaithe óga, agus
go raibh ráta imbhuailtí bóthair 2000 i bhfad níos 
airde i gcás an aoisghrúpa 18-24 bliain d’aois ná 
aoisghrúpa ar bith eile agus i bhfad níos airde i gcás
fear ná ban; 

�� Tuairiscí bliantúla "Fíricí faoi Thimpistí Bóthair", ina 

dtugtar mionbhriseadh síos ar na himbhuailtí bóthair

a thuairiscítear tríd an nGarda Síochána; 

�� Suirbhéanna saorluais ar na haicmí éagsúla bóithre

agus ar na rátaí caithimh criosanna sábhála a 

rinneadh in 1999, 2002 agus 2003. 

Tá luacháil déanta ag an ÚBN ar chláir sábháilteachta ar

bhóithre. Ina measc tá: 

�� Staidéar ar an gcéim tosaigh de chlár na mbeart 

leasaitheacha ísealchostais do bhóithre náisiúnta, a

chinn go raibh an-ráta fáltais ar an gclár. 

�� Staidéar ar an gcéim tosaigh den chlár ceansaithe

tráchta do bhóithre náisiúnta a ghabhann trí bhailte 

agus sráidbhailte, a chinn go raibh na scéimeanna 

sin an-tairbheach i dtéarmaí sábháilteachta ar

bhóithre, go háirithe nuair a tógadh na bearta sin ag

an dá bhealach isteach i mbaile nó sráidbhaile.

�� Staidéar ar éifeachtúlacht threoirscéim na 

hOibríochta ar son Beatha a Shábhála i rannán Lú-na

Mí den Gharda Síochána, a chinn go raibh laghdú

18% ar ghortuithe tromchúiseacha agus laghdú 9%

ar mhion-imbhuailtí de thoradh oibriú na scéime. 

Tá tuairisc shuntasach faighte ag an ÚBN a choimisiúnaigh

siad thar ceann an Ghrúpa Ardleibhéil don tSábháilteacht ar

Bhóithre, a bhaineann le húsáid ceamairí agus

teorainneacha luais á bhfeidhmiú.  Foireann saineolaithe ó

Victoria na hAstráile a bhfuil clú idirnáisiúnta orthu a rinne

an tuairisc, agus tá moltaí láidre acu maidir le himlonnú

meascán beart forfheidhmiúcháin. 

Choimisiúnaigh an Chomhairle Sábháilteachta Náisiúnta

staidéar i 1999 ar ghnéithe costais sochair An Bóthar chun

na Sábháilteachta agus saincheisteanna gaolmhara.  Peter

Bacon agus a Chomhaltaí, Comhairligh Eacnamaíocha, a

rinne an staidéar, a d’fhorbair meastachán sealadach láidir

go mbeadh an cóimheas móriomlán sochair costais thart ar

1:4.5 i gcaitheamh na tréimhse feidhmithe, agus é ag ardú

go 1:8.3 agus an feidhmiú curtha i gcrích.  Rinne an staidéar

roinnt moltaí freisin maidir le bailiú sonraí agus anailísiú ar

pholasaí amach anseo. Táthar ag leanúint de roinnt de na

saincheisteanna sin  i gcainteanna idir bhaill an Ghrúpa

Ardleibhéil ar an tSábháilteacht ar Bhóithre agus san

athbhreithniú tras-rannach ar an gcaiteachas ar an

tsábháilteacht ar bhóithre a bhfuil tagairt dó i gCaibidil 5.  

Cuireadh maoiniú breise ar fáil don Bhiúró Míochaine na
Sábháilteachta ar Bhóithre in 2000 agus 2001 le haghaidh
cláir dhá bhliain d’anailís samplaí fola agus múin i gcomhair
drugaí. Léirigh an anailís go raibh druga nó drugaí in 32.6%
de na samplaí a bhí faoi bhun na teorann alcóil agus in
14.1% díobh siúd a bhí os cionn na teorann. Aithneoidh
torthaí iomlána daingnitheacha an tsuirbhé treochtaí maidir
leis na cineálacha drugaí atáthar a ghlacadh, mar a
mheascann siad le halcól, agus an mhinicíocht úsáide i gcás
ildrugaí. Leanadh den anailís daingnithe ar eiseamail in
2002, agus foilsíodh an bailiúchán sonraí agus an tuarascáil
i mí an Mheithimh 2004.

D’aontaigh an Rialtas le hathbhreithniú tras-rannach ar an
gcaiteachas ar an tsábháilteacht ar bhóithre.  Féachfaidh sé
sin le héifeachtacht an chaiteachais phoiblí uile ar an
tSábháilteacht ar Bhóithre a luacháil agus coigeartú ar an
gcaiteachas ar pholasaithe agus ar bheartais áirithe a
mholadh, más gá, bunaithe ar a n-éifeachtacht.  Féachfaidh
an t-athbhreithniú freisin le tionchar fheidhmiú na
sábháilteachta ar bhóithre a mheas i gcás réimsí nach
bhfaigheann maoiniú Sábháilteachta ar Bhóithre go díreach
ach a mbíonn tionchar suntasach ag torthaí na
sábháilteachta ar bhóithre orthu.  Tá an Roinn Iompair mar
Chathaoirleach ar Choiste Stiúrtha a bhreathnóidh i ndiaidh
an athbhreithnithe. Ionadaithe ón Roinn Dlí agus Cirt,
Comhionannais agus Athchóirithe Dlí, ón Roinn Sláinte
agus Leanaí, ón Roinn Airgeadais agus ón Roinn
Comhshaoil, Oidhreachta agus Rialtais Áitiúil atá ar an
gcoiste.  

Léiríonn luachálacha atá déanta ar fheachtais fhógraíochta
na CSN aistrithe dearfa dearctha maidir le tiomáint
mheisciúil, luasú agus caitheamh criosanna sábhála. 

FEABHSUITHE AR AN NGRÉASÁN NÁISIÚNTA
BÓITHRE 

Cé nár foráladh feabhsuithe ar an ngréasán náisiúnta
bóithre ach go háirithe in An Bóthar chun na
Sábháilteachta, mar sin féin ní ceart beag is fiú a dhéanamh
de bhuntáistí na Sábháilteachta ar Bhóithre a fhabhraíonn
toisc forbairtí dá leithéid a tharla i gcaitheamh shaolré na
Straitéise. 

Tá an infheistíocht phleanáilte i ngréasán bóithre náisiúnta
agus eile sa Stát don tréimhse 2000 go 2006 leagtha amach
sa Phlean Forbartha Náisiúnta. Tá na spriocanna
infheistíochta do 2006 leagtha amach ansin, mar aon le
spriocanna meántéarma do 2003. 

I gcaitheamh thréimhse An Bóthar chun na Sábháilteachta,

críochnaíodh mórfheabhsuithe ar 284 km den ghréasán

bóithre náisiúnta. Sin 5% den ghréasán bóithre náisiúnta

iomlán. San áireamh ansin bhí 39 km de mhótarbhealaí, 46

km de dhébhealaí agus 200 km d’aonbhealaí. 

Ba cheart go mbeadh buntáistí suntasacha sábháilteachta

ann de bharr na bhfeabhsuithe sin. Cuireadh na scéimeanna

aonbhealaigh in áit drochbhóithre cúnga a raibh an t-ailíniú

go dona orthu tríd is tríd.  B’éigean  athailíniú a dhéanamh

agus na bóithre nua á dtógáil, feabhsaíodh an fad léargais,

agus cuireadh gualainn chrua leo. 

Ba cheart go leanfadh buntáistí suntasacha tógáil débhealaí

agus mótarbhealaí freisin.  Glactar leis go coitianta go

seachadann bóithre dá leithéid ardfheidhmíocht

sábháilteachta. Léirigh tuarascáil theicniúil an Staidéar ar

na Riachtanais Bhóithre Náisiúnta, a bhí bunaithe ar shonraí

ó 1998 agus 1999, go raibh an ráta imbhuailtí ar

mhótarbhealaí 65% níos ísle ná ar  bhóithre dhá lána, agus

gur ghabh ráta marfach agus ráta gortaithe níos ísle le

himbhuailtí ar mhótarbhealaí seachas ar bhóithre dhá lána.

Áirítear de réir na bhfigiúirí sin go mbeadh laghdú 52 ar na

maruithe agus laghdú 108 ar na gortuithe in aghaidh na

bliana mar thoradh ar sprioc an NDP 875 km de

mhótarbhealaí agus "débhealaí ar ardchaigdeán"1 a

sholáthar ar an ngréasán náisiúnta príomha – sin 32% den

ghréasán. 

TUAIRTBHACAINNÍ MEÁIN AR MHÓTARBHEALAÍ

AGUS AR DHÉBHEALAÍ 

Rinne an tÚdarás um Bóithre Náisiúnta athbhreithniú in

2001 ar cheist na dtuairtbhacainní meáin ar mhótarbhealaí

agus ar dhébhealaí.  Bhí luí ag na caighdeáin deartha in

Éirinn roimhe sin le meán leathan lárnach, gan aon

tuairtbhacainn ann.  

Tugann an limistéar lárnach deis d’fhormhór na

dtiománaithe athsmacht a fháil ar a gcuid feithiclí, gan iad

féin ná éinne eile a mharú nó a ghortú, agus gan damáiste

a dhéanamh do na feithiclí  fiú.  De réir mar a théann leibhéil

tráchta i méid áfach is lú seans a bheas ag an mbeagán

tiománaithe nár éirigh leo athsmacht a fháil ar a gcuid

feithiclí laistigh den limistéar lárnach an trácht sa bhealach

urchomhaireach a sheachaint. Leasaigh an tÚdarás a gcuid

caighdeán deartha maidir le tuairtbhacainní meáin ar 

Road Safety Strategy 2004 - 2006

1Tá caighdeáin seirbhíse mótarbhealaigh ag débhealach ar ardchaighdeán lena n-áirítear cumair grád-roinnte ach níl
sé ainmnithe go dlíthiúil mar mhótarbhealach agus mar sin is féidir le trácht neamh-mhótair, tiománaithe ar
foghlaimeoirí iad srl é a úsáid.

CAIBIDIL 3 – ATHBHREITHNIÚ AR AN
TSÁBHÁILTEACHT AR BHÓITHRE IN ÉIRINN,
LEIS AN UAS. FRED WEGMAN

D’fhostaigh an Roinn Iompair an tUas. Fred Wegman,

stiúrthóir SWOV, Institiúid na Sábháilteachta ar Bhóithre

san Ísiltír, sa bhliain 2002 le hathbhreithniú a dhéanamh ar

An Bóthar chun na Sábháilteachta.  B’in le hathbhreithniú a

dhéanamh ar fhorbairtí agus ar an dul chun cinn a bhí

déanta faoin straitéis, le feidhmíocht na hÉireann a shuí i

gcomhthéacs idirnáisiúnta cuí agus, i gcomhthéacs na

bhforbairtí ba dhéanaí, roghanna a mholadh mar

thosaíochtaí don chéad straitéis eile Sábháilteachta ar

Bhóithre a chlúdódh an tréimhse 2003 go 2007 (agus níos

faide ar aghaidh dá mba ghá).  Bhí anailís ar na polasaithe

Sábháilteachta ar Bhóithre a úsáideadh i gcaitheamh

thréimhse na straitéise le bheith mar chuid den

athbhreithniú, agus iad le meas i gcoinne na bpolasaithe in

úsáid ag na tíortha ab fhearr dul chun cinn, ar nós an Ísiltír,

an tSualainn agus an Ríocht Aontaithe.

Mhol an tUas Wegman An Bóthar chun na Sábháilteachta

ina thuarascáil mar thús maith sa phleanáil don

tSábháilteacht ar Bhóithre, go háirithe maidir le: 

�� Sprioc náisiúnta a leagan amach

�� Sainiú a bheith déanta ar líon teoranta

fospriocanna a raibh bunús maith leo

�� An Grúpa Ardleibhéil don tSábháilteacht ar 

Bhóithre a chruthú mar mheicníocht le polasaithe a

chomhordú ag an leibhéal náisiunta

�� Tuarascálacha bliantúla dul chun cinn a fhoilsiú. 

Sa chritíc a rinne an tUas. Wegman ar an gcur chuige a

úsáideadh in An Bóthar chun na Sábháilteachta mhol sé

bun-chur chuige na straitéise, agus sprioc choincréideach

don laghdú ar an líon daoine a mharófaí nó a ghortófaí go

tromchúiseach.  Dhearbhaigh sé freisin gur samhail an-

sásúil í an tsamhail chliarlathach, mar aon leis an méadú ar

fhospriocanna.  Dhírigh an tUas. Wegman ar na buntáistí a

ghabhann le spriocanna uaillmhianacha, mar gur foirmliú

níos mó polasaithe agus polasaithe níos fearr a bhíonn mar

thoradh orthu. Agus mhol sé an ghealltanas don

mhonatóireacht ar an dul chun cinn i dtreo na spriocanna

sin, agus thug sé le fios gur ghá tuilleadh monatóireachta

agus luachála. 

Thug an tUas. Wegman le fios nach raibh réasúnaíocht

soiléir ann do na spriocanna a bhí roghnaithe in An Bóthar

chun na Sábháilteachta. Ná ní raibh míniú soiléir, dar leis, ar

an gcaoi a mbeadh tionchar mar a bhí luaite ag na

saintáscairí feidhmíochta a roghnaíodh mar fhospriocanna,

ná na bearta forfheidhmithe a bhí ag gabháil leo sin, ar

ghnóthachtáil na mórsprice mar a bhí tugtha le fios. Mhol

sé dul isteach níos mine sa ghné sin agus níos mó sonraí a

thabhairt sa chéad straitéis eile.  Tá gá le faisnéis níos

soiléire maidir leis an tSábháilteacht ar Bhóithre, agus is gá

saineolas agus taighde a fhorbairt le go mbeidh an cur

chuige chomh heolasach agus is féidir. 

Shíl an tUas. Wegman go mb’fhéidir gurbh fhiú

smaoineamh go ginearálta ar an tSábháilteacht ar Bhóithre

a chur i láthair i gcomhthéacs físe den mhórthoradh iomlán

a bhí ag teastáil, agus an smaointeoireacht  taobh thiar de

roghnú na spriocanna áirithe a rabhthas á moladh a bheith

de réir an chuir chuige sin. Agus thug sé le fios go mbíonn

gá le monatórú agus le feidhmiú thar thréimhsí réalaíocha i

gcás cláir Shábháilteachta ar Bhóithre a n-éiríonn go maith

leo. 

Mhol an tUas. Wegman ina thuarascáil an feidhmiú

éifeachtach a bhí déanta ag an Údarás um Bóithre Náisiúnta

agus an Chomhairle Náisiúnta Sábháilteachta ar a gcuid

clár faoin straitéis. Nótáil sé nár éirigh i gcónaí le feidhmiú

iomlán sainbheartas a thabhairt i gcrích i réimsí eile.

Caithfear na slite le bearta a fheidhmiú, mar aon leis na

gnáis chuige sin, a leagan amach mar chuid den phróiseas

deartha don chéad straitéis eile. Beidh gealltanas na leas-

sealbhóirí agus na n-áisíneachtaí feidhmithe uile ag teastáil

chuige sin. 

Dhearbhaigh an tUas. Wegman go bhfuil breis

forfheidhmithe fíor-riachtanach leis an tSábháilteacht ar

Bhóithre a fheabhsú, agus go mb’fhéidir gur méadú an-

mhór dáiríre ar leibhéal na gníomhaíochta forfheidhmithe

in Éirinn a theastódh.  Ba cheart feachtais forfheidhmithe

agus feachtais oideachais agus faisnéise poiblí a bheith ar

siúl i dteannta a chéile.  Thug sé le fios freisin nach féidir an

tSábháilteacht ar Bhóithre a fheabhsú gan gealltanas

polaitiúil don tSábháilteacht ar Bhóithre agus infheistíocht

shuntasach i mbearta Sábháilteachta ar Bhóithre.  

Tá achoimre iomlán ar mholtaí an Uas. Wegman le fáil in

Aguisín A. 

Straitéis Sábháilteachta ar Bhóithre 2004 - 2006

